Avgerð tikin 25.06.2003, j. nr. 03-03-33-3


- krav í innfluttum akfari
- flytigóðsváttan
§ 23, stk. 2 í lógini um skrásetingargjald á motorakførum

· Samandráttur: Skattgjaldari, sum flutti til Føroyar um miðjan november 2002, hevði persónbil við, sum hann innflutti sum flytigóðs, og tískil var einki skrásetingargjald kravt fyri bilin. Tann 18. februar 2003 ætlaði skattgjaldarin at keypa nýggjan bil, men tá fekk hann at vita frá bilseljaranum, at T&S hevði krav um skrásetingargjald í bilinum til 12. november 2003. Hesum mótmælti skattgjaldarin og kærdi til Skatta- og avgjaldskærunevndina, sum staðfesti avgerðina hjá Toll- og Skattstovuni, um at krav er í akfarinum til 12. november 2003. 

Í kærumáli tygara mótvegis Toll- og Skattstovu Føroya, Tollbúðin, Eystara Bryggja, 100 Tórshavn.

Skatta- og avgjaldskærunevndin hevur á fundi tann 25. juni 2003 viðgjørt kæru tygara frá 18. februar 2003 yvir avgerð hjá Toll- og Skattstovu Føroya, at tað á skrásetingarskjalinum, dagfest 12. november 2002 stendur, at krav er í akfarinum til 12. november 2003.

Kærunevndin avgjørdi at staðfesta avgerðina hjá Toll- og Skattstovu Føroya, um at krav er í akfarinum til 12. november 2003.

Í málinum var upplýst, at tygum fluttu til Føroyar um miðjan november 2002. Tygum høvdu ein persónbil við, sum tygum innfluttu sum flytigóðs, og tískil var einki skrásetingargjald kravt fyri bilin. Tá tygum so ætlaðu at keypa nýggjan bil tann 18. februar 2003, fingu tygum at vita frá bilseljaranum, at Toll & Skatt hevði krav í bilinum til 12. november 2003. Tygum søgdu at tygum ikki høvdu fingið hesar upplýsingar frá T&S í sambandi við fyrispurning til T&S áðrenn tygum fluttu til Føroyar. Heldur ikki vóru tygum biðin um at útfylla flytiváttanina, sum vanliga verður útfylt í sambandi við tollan av bilum. Tí mótmæla tygum, at krav um skrásetingargjald er skrásett í bili tygara.

Kært varð um, at tað á skrásetingarskjalinum til bil tygara er sett ein viðmerking at: “krav er í akfarinum til 12.11.2003”.

Tá tygum fóru at hugsa um at flyta heim aftur til Føroyar, spurdu tygum T&S um, tað blivu nakrir trupuleikar við ymiskum gjøldum v.m. tá tygum fluttu bilin til Føroyar, og um nakrar avmarkingar annars vóru, eftir at tygum vóru fluttur heim til Føroya.

Tygum upplýstu, at tygum høvdu átt bilin í 3½ ár í Danmark áðrenn tygum fluttu til Føroyar. Tygum upplýstu, at T&S segði, at ongir trupuleikar vóru við innflutningin, og at ongar avmarkingar vóru í samband við bilin annars eftir at bilurin var fluttur til Føroyar.

Tygum upplýstu, at kona tygara er við barn, og tit tí hugsaðu um at keypa ein annan bil, ein við 4 hurðum í staðin fyri tann núverandi við 2 hurðum. 

Tá tit sótu hjá bilseljaranum, segði hann at tað var krav í bilinum. Tit vóru í fer við at undirskriva skjølini uppá keyp av nýggjum bili. Tygum fóru so oman til Tollstovuna á brygguni sama dag, og tosaðu við stjóran um hetta. Hann spurdi tygum, um tygum høvdu skrivað undir eina góðsfráboðanarváttan, sum hann síðani vísti tygum eitt dømi av. Tygum søgdu tá, at tygum onga góðsfráboðanarváttan høvdu undirskrivað. T&S fann heldur onga góðsfráboðanarváttan í málinum, í sambandi við innflytanina av bilinum hjá tygum.

Útfrá svarinum uppá munnliga fyrispurninginum til T&S, og tað at tygum onga góðsfráboðanarváttan hava fingið, halda tygum, at tygum hava gjørt tygara til at fáa greiðu á málinum, og at tað tí ikki er rætt at krav er skrásett í bilinum. Tygum føldu tygum eisini eyðmýktan tá tygum sótu hjá bilseljaranum.

Tygum vóna at máli fær eina skjóta viðgerð, tí tygum ikki kunnu roknað við at handilin millum tygum og bilseljaran stendur leingi við.

Avgerð hjá Toll- og Skattstovuni Streymoyar Øki, og grundgevingarnar fyri henni:
Tygum hava tann 10. november 2002 flutt inn ein bil við donskum nummarplátum. Tygum hava um somu tíð - 7. november 2002 tikið fastan búðstað í Føroyum úr Danmark. Tygum lúka treytirnar um flytigóðs og hava fingið bilin inn sum flytigóðs 12. november 2002 eftir kunngerðini um flytigóðs nr. 13. frá 27. februar 1996 og kunngerð nr. 15 frá sama degi um skrásetingargjald á motorakførum sum flytigóðs.

Bilar sum koma inn sum flytigóðs verða skrásettir í eina serliga sperruskrá hjá T&S og Bileftirlitinum. Skipanin boðar frá, um bilurin verður umskrásettur ella skiftir eigara innan fyri 1 ár eftir skrásetingina her í landinum. Ger hann tað, kemur hann undir at rinda innflutningsavgjøld og skrásetingargjald smb. omanfyri nevndu kunngerðum ávikavist § 5, stk. 2, um flytigóðs og § 2, stk. 4, um skrásetingargjald á motorakførum sum flytigóðs.

Tygum hava roynt at selja bilin innan fyri hetta árið, men vóru afturhildin í sperruskipanini og tá gjørdur varugur við, at bilurin er komin undir at rinda avgjald.

Í kæruni greiddu tygum frá, at T&S økisskrivstovan skuldi hava sagt, at ongar avmarkingar vóru við bilinum eftir at hann var fluttur til Føroya. Hevur T&S fingið fyrispurningin settan soleiðis er illa hugsandi, at tygum ikki skulu hava fingið at vita, at bilurin ikki kann seljast avgjaldsfrítt innan fyri 1 ár eftir, skrásetingina her í landinum.

Tað er hent tað mistak, at tygum ikki hava útfylt og undirskriva flytigóðsváttanina jbr. § 1, skt. 3 í kunngerðini um flytigóðs. Viðmerkjast kann í hesum sambandi, at kona tygara tann 7. oktober 2002 hevur flutt inn hin partin av flytigóðsinum hjá tykkum, innbúgv v.m. Hon hevur í tí sambandi útfylt og undirskriva eina flytigóðsváttan, men ikki nevnt bilin, sum kom seinni.

T&S ásannar mistaki við flytigóðsváttanini viðvíkjandi bilinum, men er av tí áskoðan, at tygum av tí orsøk ikki eiga at verða frítikin fyri at fylgja ásetingunum í nevndu kunngerðum.

Økisskrivstovan mælti til, at avgerðin varð staðfest, so bilurin ikki kann seljast avgjaldsfrítt fyrr enn 1 ár eftir skrásetingina her í landinum, t.v.s. 12. november 2003.

Stýrið, tók undir við sjónarmiðunum hjá økisskrivstovuni, og mælti til at eingin broyting varð gjørd.

Viðmerkingar hjá Skatta- og avgjaldskærunevndini:
Í løgtingslóg nr. 175 frá 18. desember 1992 um skrásetingargjald av motorakførum v.m. § 23, stk. 2 er ásett, at persónur, ið flytir til landið, bert kann hava 1 akfar við sær sum flytigóðs. Eisini er ásett, at skiftir akfarið eigara ella nýtara áðrenn 1 ár eftir skráseting, kemur tað undir skrásetingargjald.

Í § 23, stk. 1 í somu lóg er ásett, at landsstýrinum verður heimilað við kunngerð at seta nærri reglur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs. Sambært hesi reglu eru ásettar nærri reglur í kunngerð nr. 15 frá 27. februar 1996 um skrásetingargjald á motorakførum sum flytigóðs.

Í kunngerðini § 2, stk. 4 stendur, at motorakfarið er endaliga skrásett tá ávísar treytir eru loknar. Hetta merkir at skylda er at gjalda, og goldin eru øll gjøld so sum innflutnings-, umsetnings- og skrásetingargjøld o.t. í tí landinum, akfari verður flutt frá. Um so er, at akfari fær annan eigara innan fyri 1 ár, eftir skrásetingina her á landi, verður tað skrásetingargjalds skyldugt, og kann ikki umskrásetast, fyrr enn skrásetingargjaldið er goldið. Í nevnda 1 ára tíðarskeiði kunnu umskráseting og broytingar av tryggingartakara bert verða gjørdar við loyvi frá Toll- og Skattstovu Føroya.

Tað er sostatt ásett beinleiðis í lógini, at um ein bilur er innfluttur sum flytigóðs, kemur bilurin undir skyldu at rinda skrásetingargjald, um hann skiftir eigara innan fyri 1. árið. Kunngerðin ásetir nærri at akfarið verður skrásetingargjalds skyldugt og kann ikki umskrásetast, fyrr enn skrásetingargjaldið er goldið. Umskráseting í hesum tíðarskeiði ferð bert fram eftir loyvi frá T&S.

Skatta- og avgjaldskærunevndin viðmerkti, at ókunnleiki til lógina sum meginreglu ikki frítekur ein borgara frá lógarásettum skyldum. Eisini viðmerkti nevndin, at tá bilurin bleiv skrásettur, fingu tygum eitt nýtt skrásetingarskjal, har tað stendur ein viðmerking, at krav er í akfarinum til 12. november 2003. So sjálvt um tygum ikki hava undirskrivað eina flytigóðsfráboðan, so hevur tað ikki nakran avgerðandi tíðning í hesum sambandi, tí tygum fingu upplýsingina um, at krav var í akfarinum til 12. november 2003, á skrásetingarskjalinum, og vera ikki verri stillaður av at tygum ikki eisini fingu kunning frá Toll- og Skattstovuni.

Spurningurin er so, um tygum kunnu stiðja tygum til tær upplýsingar, sum tygum siga tygum hava fingið frá T&S áðrenn tygum fluttu til Føroya, og sum T&S meir ella minni afturvísur. Har sagt var, at “ongar avmarkingar vóru í sambandi við bilin annars eftir at bilurin var fluttur til Føroyar”. 

Í føroyskum skattareglum eru ongar reglar um forhondsboð. Mett verður eisini, at tað ikki uttan víðari kann sigast, at ein munnlig upplýsing frá einari økisskrivstovu inniheldur eina støðutakan til avgjaldsspurningin í einum máli. Og tí kann ein tílík óprógva telefonsamrøða við T&S, ikki vera grundarlag fyri einari rættarverndari vón um, at bilurin kann seljast avgjaldsfrítt innan 1 ár eftir at bilurin er fluttur til Føroyar. Hartil kemur, at ókunnleiki til lógina ikki frítekur borgaran fyri teimum krøvum í lógin ásetir.

Skatta- og avgjaldskærunevndin staðfesti tí avgerðina hjá Toll- og Skattstovuni.

Hendan avgerð kærunevndarinnar er endalig innan fyrisitingina, t.v.s. at avgerðin kann ikki kærast til hægri fyrisitingarligan myndugleika. Úrskurður Skatta- og avgjaldskærunevndarinnar kann tó skjótast inn fyri Føroya Rætt, men skal hetta verða gjørt innan 3 mánaðir frá móttøku av hesi avgerð.”

